
A pruliferazione di i cianobatteri, chjamata efflorescenza, fiori d’acqua o  « bloom », hè a cunsequenza di u cumbinà trà e so adattazione è i fattori ambientali. Issi fattori pè u più sò una cuncentrazione impurtante di fosfuru in l’ambiente, un’acqua impuzzata o chì fala debule è una temperatura alta di l’acqua.

U sviluppu di i cianobatteri pò avè un’incidenza nantu à a qualità di l’acqua chì certi trà quessi t’anu a capacità di pruduce cianotussine. L’Organizazione Mundiale di a Salute cunsidereghja chì isse tussine ponu esse murtale per l’animali, è ponu pruvucà varie patulugie è sindromi ind’è l’umanu. 

In Codule e pruliferazione di i cianobatteri accadenu spessu, u livellu d’allarme 3, u massimu, hè statu toccu (fonte OEHC) in u 2013 è u 2015, è currisponde cù a presenza di cianotussine ind’è l’acqua roza agricula è l’acqua biitoghja.

D’agostu di u 2017, sempre fundendu si nant’à l’analise di l’OEHC, si hè pussutu cuntà mezumiglione di ciano nantu à u pianu d’acqua è 14 000 ind’è l’acqua roza agricula.
Nant’à u cuntinente, quandu si hè toccu issi livelli custindi, sò stati chjappi arrestati da interdisce di ciuttà si, di beie o aduprà l’acqua invece ch’in Corsica, a reazzione di l’auturità cumpetente hà tricatu è cuntinua à fà si aspettà. 

In tutti i casi, e cunsequenze di i cambiamenti climatichi facenu cresce di più in più i risichi di pruliferazione di i cianobatteri nant’à i piani d’acqua nustrali.

Di fronte à issu custattu chì esige un’azzione fatta à segnu, vuleriamu sapè chì misure di trattamentu pensate di piglià per l’acqua roza, sapendu ch’ellu ci hè un risicu per l’animali mansi ma puru per l’agricultori chì si ghjovanu d’issa acqua da annacquà per aspersione, cun l’inalazione pussibule di tussine ?
À ringrazià vi. 

